
Inatsisartut isummerfigisassaattut siunnersuut, Naalakkersuisut peqquneqassasut 

naartunermi, erninermi meeravissiartaarnermilu sulinngiffeqartarneq pillugu 

Inatsisartut inatsisaata nr. 5 19. november 2020-imeersut allanngortinneqarnissaanik 

imaasillugu, angajoqqaatut sulinngiffeqarneq sapaatit akunnerinit 21-nit sapaatit 

akunnerinut 37-inut sivitsorneqassasoq aammalu angajoqqaat kiffaanngissuseqarlutik 

namminneq sulinngiffeqarnermik aaliangiisinnaassasut. 

(Inatsisartunut ilaasortaq Anna Wangenheim, Demokraatit) 

 

 

Akissuteqaat 

(Isumaginninnermut, Ilaqutariinnut, Suliffeqarnermut Nunamullu Namminermut 

Naalakkersuisoq) 

 

Aappassaanneerinninneq

 

 

Naalakkersuisut siunnersuummik matuminnga sukumiisumik peqqissaartumillu 

suliaqarnerannut Ilaqutariinnut Peqqissutsimullu Ataatsimiititaliaq qujassuteqarfigaat. 

 

Naalakkersuisut maluginiarpaat, ataatsimiititaliami amerlanerussuteqartut siunnersuut 

tapersersoraat. 

 

Ataatsimiititaliap angajoqqaat sulinngiffeqarnerisa ilaat ataataasunut immikkoortinneqarnissaa 

pillugu Naalakkersuisut isiginninnerat isumaliuutissiissummi tusaatissatut tiguvaat. 

Taamaattoq Ataatsimiititaliap innersuussutigaa, sulinngiffeqarnerup sivitsorneqartup 

agguataarnissaanut tunngatillugu angajoqqaat aalajangissagaat siunnersuummi 

siunniunneqassasoq. Naalakkersuisut Ataatsimiititaliap aamma Inatsisartut isumaat ataqqivaat, 

aamma sulinngiffeqarnerup ilaanik sivisunerusumik ataataasut sulinngiffeqartarnissaat pillugu 

aaqqiissutissanik allanik misissuiniarput. 

 

Siunnersuutip siullermeerneqarnerani Inatsisartut namminersorlutik inuussutissarsiortut 

atugaat immikkut ittumik ukkatarivaat. Ataatsimiititaliap isumaliuutissiissummik ilanngullugu 

oqaatigaat, siunnersuutip piviusunngortinneqarnerani namminersortunut, tassunga 

ilanngullugit aalisartut piniartullu, pitsanngorsaatit pillugit isumaliuuteqarnissaq 

pingaaruteqartoq. Naalakkersuisut namminersorlutik inuussutissarsiortut erninermi 

atugarisaannik pitsanngorsaataasussanik arlalinnik siunnersuutinik ataatsimiititaliamut 

saqqummiussereerput. Siunnersuutip matuma suliareqqinnissaanut Naalakkersuisut 

namminersorlutik inuussutissarsiortut ilanngunniarpaat. Tamatumanilu soorunami KNAPK 

ilanngunneqarumaarpoq. 

 

Taamatut oqaaseqarlunga siunnersuut Naalakkersuisut Inatsisartuni suliarineqarnissaanut 

tunniuppara. 

 


